
ஶிவஸ்துதி: மத்ஸராஸுரக்ரு’தா

ஶ்ரீக³ணேஶாய நம: ।
மத்ஸராஸுர உவாச ।
நமஸ்தே த்ரித³ஶேஶாய ஶங்கராய ஶிவாய ச ।
நிர்கு³ணாய கு³ணாநாம் சேஶாய ஸர்வகு³ணாய தே ॥ 12॥
அபாராய மஹாதே³வ பிநாகத⁴ர தே நம: ।
நமோ நமோ மஹேஶாய ஸர்வாதி⁴பதயே நம: ॥ 13॥
உமாகாந்த நமஸ்துப்⁴யம் ப⁴க்தஸம்ரக்ஷகாய ச ।
ப⁴க்திப்ரியாய தே³வாய ஸர்பஹாராய தே நம: ॥ 14॥
வ்ரு’ஷத்⁴வஜாய நந்தீ³ஶவாஹநாய த்ரிஶூலிநே ।
ப⁴ஸ்மாங்க³ராக³தா⁴ராய வ்யாக்⁴ராம்ப³ரத⁴ராய தே ॥ 15॥
பா⁴லசந்த்³ர நமஸ்துப்⁴யம் பஞ்சவ்க்த்ராய ஶம்ப⁴வே ।
த³ஶபா³ஹுத⁴ராயைவ த்ரிநேத்ராய கபாலிநே ॥ 16॥
ஜடாஜூடத⁴ராயைவ நமோ க³ங்கா³த⁴ராய தே ।
கி³ரிஶாய நமஸ்துப்⁴யம் க³ஜசர்மத⁴ராய தே ॥ 17॥
ஸதா³ ப்³ரஹ்மமயாயைவ நமோ ப்³ரஹ்மப்ரதா³யிநே ।
நிராதா⁴ராய நித்யாய ஸுயோகி³பதயே நம: ॥ 18॥
அபாரகு³ணதா⁴ராய ருத்³ராய து நமோ நம: ॥
கிம் ஸ்தௌமி த்வாம் மஹாதே³வ யத்ர வேதா³ விகுண்டி²தா: ॥ 19॥
இதி ஸ்துத்வா மஹேஶாநம் மத்ஸர: ப்ரணநாம தம் ।
உத்தி²தம் தம் ஶிவ: ப்ராஹ வரம் வரய ஸுவ்ரத ॥ 20॥
இத³ம் த்வயா க்ரு’தம் ஸ்தோத்ரம் மம ப்ரீதிவிவர்த⁴நம் ।
பட²தே ஶ‍்ரு’ண்வதே ஸர்வகாமத³ம் ப்ரப⁴விஷ்யதி ॥ 21॥
வித்³யாமாயு:ஸுக²ம் ராஜ்யம் புத்ரபௌத்ராதி³கம் ச யத் ।

பு⁴க்திம் முக்தி ப்ரதா³ஸ்யாமி ஸ்தோத்ரேண ஸ்துவதேऽஸுர ॥ 22॥
ஶ்ருத்வா ஶிவவசோ ரம்யம் ப்ரஹ்ரு’ஷ்டோ மத்ஸரோऽப்³ரவீத் ।
விநயாவநதோ பூ⁴த்வா ஶிவ ப⁴க்தவரப்ரத³ம் ॥ 23॥
மத்ஸர உவாச ।
யதி³ தே³வேஶ துஷ்டோऽஸி யதி³ தா³ஸ்யஸி மே வராந் ।
ததா³ऽப⁴யம் தே ஸர்வத்ர ப⁴க்திம் தே³ஹிஸதா³ஶிவ ॥ 24॥
பஞ்சபூ⁴தாத்மகம் ஸர்வம் த்ரிகு³ணை:ஸுவிராஜிதம் ।
தஸ்மாந்மே மரணம் ஶம்போ⁴ ந கதா³சித்³ப⁴வேதி³ஹ ॥ 25॥
ஆரோக்³யாதி³ஸமாயுக்தமைஶ்வர்யம் தே³ஹி ஶாஶ்வதம் ।
ப்³ரஹ்மாண்ட³ஸ்ய ச ராஜ்யம் மே தே³ஹி தே³ஹிஸதா³ஶிவ ॥ 26॥
முத்³க³ல உவாச ।
தஸ்யைதத்³வசநம் ஶ்ருத்வா ஶிவோ விஸ்மிதமாநஸ: ।
தே³வா:ஸர்ஷிக³ணா:ஸர்வே விஸ்மிதா: ப்ராப⁴வந் ததா³ ॥ 27॥
கிமுக்தம் மத்ஸரேணைவம் கா க³திர்வா ப⁴விஷ்யதி ।
தபஸோக்³ரேண ஸந்துஷ்ட: ஶிவஸ்தம் ப்ரத்யுவாச ஹ ॥ 28॥
ஶிவ உவாச ।
யத்த்வயா ப்ரார்தி²தம் தை³த்ய தத்ஸர்வம் தே ப⁴விஷ்யதி ।
உக்³ரேண தபஸா துப்⁴யம் மயா த³த்தம் ஸுது³ர்லப⁴ம் ॥ 29॥
இதி மத்ஸராஸுரக்ரு’தா ஶிவஸ்துதி:ஸமாப்தா । 1.24

